ВЫНСЬӦДӦМА
Коми Республикаса Веськӧдлан котырлӧн
2020 во лӧддза-номъя тӧлысь 15 лунся 304 №-а шуӧмӧн
(12 №-а содтӧд)
“Лунвывнюр” республика тӧдчанлуна
канму вӧр-ва заказник йылысь
ПОЛОЖЕНИЕ
1. Панас
“Лунвывнюр” республика тӧдчанлуна канму вӧр-ва заказник (водзӧ – заказник) артмӧдӧма “Коми АССР-ын выль заказникъяс да вӧр-ва памятникъяс артмӧдӧм йылысь” Коми АССР-са Министръяс Сӧветлӧн 1989 во кӧч тӧлысь 26 лунся 193 №-а шуӧмӧн.
Заказник лоӧ республика тӧдчанлуна торйӧн ёна видзан вӧр-ва мутасӧн (водзӧ – ООПТ) да сылӧн эм гидрологическӧй (нюрвывса) нырвизь.
ООПТ-лӧн тыр ним: “Лунвывнюр” республика тӧдчанлуна                                                канму вӧр-ва заказник.
ООПТ-лӧн дженьыд ним: “Лунвывнюр” заказник.
Заказниксӧ артмӧдӧма вына кадколаст урчиттӧг да заказниклӧн мудоръясын меститчысь му участокъяссӧ вӧдитчысьяслысь, кутысьяслысь да киын кутысьяслысь босьттӧг.
Заказник котыртан да сійӧс уджӧдан юкӧнын канмусянь веськӧдлӧмыс, заказник видзан да сыӧн вӧдитчан юкӧнын канму дӧзьӧрыс збыльмӧдсьӧ Коми Республикаса Веськӧдлан котырӧн уполномочитӧм Коми Республикаса олӧмӧ пӧртысь власьт органӧн да (либӧ) сылӧн ведомствоувса канму учреждениеӧн, кодлы сетӧма лӧсялана уджмогъяссӧ (водзӧ – заказникӧн веськӧдлысь орган).
2. Заказник артмӧдан медшӧр могъяс да сылӧн могъяс
2.1. Заказниксӧ артмӧдӧма сы могысь, медым видзны олигомезотрофнӧй нюрлысь системасӧ.
2.2.
 Заказниклӧн шӧр могъяс: 
видзны экологическӧй ӧтвесьталунсӧ;
видзны ландшафтнӧй да биологическӧй унапӧлӧслунсӧ;
видзны ва экосистемаяслысь гидрологическӧй режимсӧ;
туявны вӧр-ва комплексъясын ывлавывса процессъяссӧ да видзӧдны экосистемаяслӧн серпас вежсьӧм бӧрся.
3. Заказниклӧн меститчанін да площадь
3.1. Заказник меститчӧ “Кӧрткерӧс” муниципальнӧй районса муниципальнӧй юкӧнлӧн мутасын Додз сиктсянь 3 км асыввывлань,  Кӧрткерӧсса лесничестволӧн Кӧрткерӧсса участковӧй лесничестволӧн 4-10, 22-27 кварталъяслӧн мудоръясын.
Заказник меститчанінлысь карта-схемасӧ вайӧдӧма тайӧ Положение дорӧ 1 содтӧдын *.
3.2. Заказник мутаслӧн площадьыс лоӧ 1360 га.
__________________
* Оз йӧзӧдсьы.
4. Заказниклӧн мудоръяс
4.1. Заказниклӧн мудорыс мунӧ Кӧрткерӧсса лесничестволӧн Кӧрткерӧсса участковӧй лесничестволӧн 4 кварталса 10 выделлӧн рытыввыв помсянь водзӧ 4 кварталса 10 выделлӧн войвыв мудорті, 5 кварталса 7 выделлӧн войвыв мудорті, 5 кварталлӧн лунвыв мудорті, 6 кварталса 9 выделлӧн войвыв мудорті, 6 кварталса 10 выделлӧн войвыв да асыввыв мудорті, 7 кварталса 17 выделлӧн войвыв да асыввыв мудорті, 7 кварталса 20, 19 выделъяслӧн войвыв мудоръясті, 8 кварталса 12 выделлӧн войвыв мудорті, 9 кварталса 7 выделлӧн войвыв да асыввыв мудорті, 10 кварталса 5 выделлӧн рытыввыв, войвыв да лунвыв мудоръясті, 9 кварталса 10 выделлӧн асыввыв мудорті, 27 кварталса 1 выделлӧн асыввыв да лунвыв мудоръясті, 26 кварталса 1 выделлӧн лунвыв мудорті, 25 кварталса 2 выделлӧн лунвыв мудорті, 24 кварталса 3 выделлӧн лунвыв мудорті, 23 кварталлӧн лунвыв мудорті, 39 кварталса 6 выделлӧн лунвыв мудорті, 38 кварталса 6 выделлӧн лунвыв да рытыввыв мудоръясті, 22 кварталса 19 выделлӧн лунвыв, рытыввыв да войвыв мудоръясті, 38 кварталса 6 выделлӧн рытыввыв мудорті, 22 кварталса 17 выделлӧн лунвыв, рытыввыв да войвыв мудоръясті, 23 кварталса 6 выделлӧн лунвыв, асыввыв да войвыв мудоръясті, 22 кварталса 15 выделлӧн войвыв, рытыввыв да лунвыв мудоръясті, 23 кварталса 7 выделлӧн войвыв, асыввыв да лунвыв мудоръясті, 22 кварталса 13 выделлӧн лунвыв, рытыввыв да войвыв мудоръясті, 22 кварталса 10 выделлӧн войвыв мудорті, 23 кварталлӧн рытыввыв мудорті, 22 кварталса 2 выделлӧн лунвыв да рытыввыв мудоръясті, 5 кварталса 7 выделлӧн рытыв-лунвыв мудорті, 4 кварталса 10 выделлӧн лунвыв мудорті петан чутӧдз.
Заказниклӧн мутасӧ сідзжӧ тырвыйӧ пырӧны Кӧрткерӧсса лесничестволӧн Кӧрткерӧсса участковӧй лесничестволӧн 22 кварталса 11 выдел, 23 кварталса 1-5 выделъяс, 24 кварталса 1, 2 выделъяс да 24 кварталса 1 выдел.
4.2. Заказниклысь мудоръяссӧ петкӧдлӧма карта-схема вылын тайӧ Положение дорӧ 2 содтӧдын *.
__________________
* Оз йӧзӧдсьы.
5. Заказниклӧн мудоръясын меститчысь
видзан вӧр-ва комплексъяс да налӧн компонентъяс
Резерватын кольӧ Кузьнюр, мый артмӧдӧ нюрлысь ӧтувъя олигомезотрофнӧй системасӧ. Нюрвывса быдмӧгъяслӧн ӧткотыръясыс уна пӧлӧсӧсь да топыда йитчӧмаӧсь сылӧн куйлан геоморфологическӧй  условиеяскӧд, а сідзжӧ ва да минералъяс босьтан аслыспӧлӧслунъяскӧд.
Нюр шӧрын зэв уналаын быдмӧны пожӧма-куста-эжӧра-шейхцерияа-кадвужа-нитшка комплексъяс. Пу яруссӧ артмӧдӧны обыкновеннӧй пожӧм (Pinus sylvestris), пуяслӧн шӧркодь джудждаыс лоӧ 4 м. Микрорельефыс вутшка-йӧнӧда, мукӧдлаын эмӧсь мусюръяс. Туруна-куста ярусын джуджыдджыкинъясын быдмӧны ляк кыдз (Betula nana), кузьмӧс коръя подбел (Andromeda polifolia), керч (Ledum palustre), гӧгрӧс турипув (Oxycoccus palustris), гӧгрӧс коръя лысва турун (Drosera rotundifolia), шерстистоплоднӧй эжӧр (Carex lasiocarpa). Вутшъяс да мусюръяс вылын быдмӧны магелланскӧй нюр нитш (Sphagnum magellanicum) да обманчивӧй нюр нитш (S. Fallax) либӧ рудовгӧрд нюр нитш (S. Fuscum). Йӧнӧдъясын быдмӧны турун, нюр нитш да зыбуч эжӧр (Carex limosa), нырвывса шейхцерия (Scheuchzeria palustris), кадвуж (Menyanthes trifoliata), кодъяс быдмӧны ыджыд нюр нитш вылын (Sphagnum molle). Нюр лунвывланьыс тайӧ комплексъясыс вежсьӧны пожӧма-ерник-куста-кадвужа-эжӧра-нитшка комплексъяс вылӧ. Вутшкыс тані босьтӧ плошадьысь 60%. Сэні быдмӧ уна ляк кыдз, керч, гӧгрӧс турипув, кадвуж (Menyanthes trifoliata), шерстистоплоднӧй эжӧр. 
Олиготрофнӧй участокъяслы лӧсялӧны ыджды вутшка микрорельеф. Сэні быдмӧны обыкновеннӧй пожӧм, быдмӧгъяслӧн веркӧсыс ӧткодь пожӧма-куста-мырпома-гӧнаюра-нитшка. Вутшъяслӧн да мусюръяслӧн джудждаыс 0.3 м да найӧ босьтӧны комплекслӧн площадьыс 80 %. Мусюръяс вылын быдмӧны 1.5-3.0 м джуджда обыкновеннӧй пожӧмъяс, обыкновеннӧй чӧдлач (Vaccinium uliginosum), нюрвывса могма турун (Chamaedaphne calyculata), керч (Ledum palustre), мырпом (Rubus chamaemorus). Паныдасьлӧны ляк кыдз, кузьмӧс коръя подбел, гӧгрӧс турипув, гӧгрӧс коръя лысва турун да влагалищнӧй гӧнаюр (Eriophorum vaginatum). Мусюръясса му эжӧдлӧн эдификаторӧн лоӧ рудовгӧрд нюр нитш. Ичӧт вутшъяс вылын быдмӧны магелланскӧй нюр нитш да обманчивӧй нюр нитш. Ляпкыдджыкинъясыс куста-гӧнаюра-нитшка. 
Рытыв-лунвылын тшӧтшкӧсінъясын, васӧдінъясын ёнджыкасӧ быдмӧны турун сора бадьлӧн ӧткотыръяс. Куста ярусыс артмӧ лопарскӧй баддьысь (Salix lapponum), нюр выв баддьысь (S. myrtilloides) да мукӧдысь. Турунъяс пӧвстын быдмӧны эжӧръяс (бутыльчатӧй эжӧр (C. rostrata), двудомнӧй эжӧр (C. dioica), сближеннӧй эжӧр (C. appropinquata), шерстистоплоднӧй эжӧр (C. Lasiocarpa)) да турун сорас (обыкновеннӧй шлемник (Scutellaria galericulata), юсь турун (Equisetum fluviatile), нюр выв гӧгъярӧз турун (Galium uliginosum), нырвывса горичник (Peucedanum palustre), нюр выв вой турун (Epilobium palustre), зыбун турун (Comarum palustre) да мукӧд).
Нюрын быдмӧ уна сикас быдмӧг да арталӧны налысь 70 гӧгӧр сикас, тшӧтш и споровӧйяс. 
6.
Заказник торйӧн ёна видзан режим
6.1. Заказниклӧн мутасын оз позь вӧчны овмӧс нуӧдан да мукӧд удж, мый вӧсна вермас торксьыны экосистемалӧн дзоньлуныс, сы лыдын:
1) капитальнӧя стрӧитан объектъяс стрӧитӧм;
2) линейнӧй объектъяс стрӧитӧм, тайӧ Положениелӧн 6.2 пунктын индӧм случайяс кындзи;
3) абу капитальнӧй стрӧйбаяс да сооружениеяс стрӧитӧм, заказниклысь уджалӧмсӧ могмӧдӧм могысь стрӧитӧм кындзи;
4)
пуяс да кустъяс кералӧм да механическӧя жугӧдӧм (виччысьтӧм да аварийнӧй ситуацияяс кындзи);
5)
абу пуа вӧр ресурсъяс, вӧрса сёян-юан да бурдӧдан быдмӧгъяс заптӧм да чукӧртӧм, индӧм ресурсъяссӧ да быдмӧгъяссӧ гражданаӧн асланыс могъяс вылӧ заптӧм да чукӧртӧм кындзи;
6) прӧмыслӧвӧя кыйсьӧм;
7) муяс бурмӧдӧм; 
8) химия препаратъяс да мувердас видзӧм да наӧн вӧдитчӧм;
9) туйясысь, кутшӧмъяс эмӧсь, да торйӧн индӧм местаясысь бокын механизируйтӧм транспортлӧн ветлӧм да сулалӧм (заказник видзӧм серти мероприятиеяс, а сідзжӧ заказник мудоръясын меститчӧм вӧр-ва комплексъяс да налысь компонентъяс  видзӧм да бӧр лӧсьӧдӧм серти мероприятиеяс нуӧдӧмкӧд йитчӧм случайяс кындзи), механическӧй транспорт средствояс кындзи, кодъяс ветлӧдлӧны да сулалӧны тӧвнас, кор усьӧма лым сэк, кор оз лэдзны му эжӧд, быдмӧгъяс да вӧр пуктасъяс жугӧдӧмсӧ;
10) туясян (корсьысян, геофизическӧй, геологоразведочнӧй) уджъяс, мувывса механизируйтӧм средствоясӧн вӧдитчӧмкӧд да му эжӧд да быдмӧгъяс торкалӧмкӧд абу йитчӧм уджъяс кындзи;
11) мупытшса озырлун, сы лыдын трунда, корсьӧм да перйӧм;
12) заказниклысь мутас ёгӧсьтӧм да няйтчӧдӧм, а сідзжӧ производство да потребление шыбласъяс меститӧм (видзӧм да гуалӧм), ортсӧ лэдзан ва нуӧдӧм;
13) геологическӧй, ботаническӧй, зоологическӧй да мукӧд коллекция чукӧртӧм, наука-туялан могъясын найӧс чукӧртӧм кындзи заказникӧн веськӧдлан органкӧд сӧгласуйтӧмӧн;
14) му эжӧд да быдмӧгъяс торкалӧм, вӧчны позяна удж сикасъяс збыльмӧдан случайяс кындзи;
15) позъяс жугӧдӧм;
16) аншлагъяс, шлагбаумъяс, стендъяс, мудор петкӧдлысь сюръяяс, мукӧд юӧртан пас да индалысь, экологическӧй ордымъясса да шойччан местаясса оборудование бырӧдӧм да торкӧм, пуяс вылын гижалӧм да пасъяс вӧчӧм.
6.2. Заказниклӧн мутасын позьӧ:
1)
нуӧдны наука-туялан уджъяс заказникӧн веськӧдлысь органкӧд сӧгласуйтӧмӧн;
2)
кыйсьыны любительскӧя да спортивнӧя оланпастэчасӧн урчитӧм пӧрадокын; 
3)
котыртны да нуӧдны вӧр овмӧс да нуӧдны вӧръясын пӧжарысь да санитарнӧй боксянь видзчысьӧмсӧ могмӧдӧм серти мероприятиеяс вӧр йитӧдъяс ладмӧдан юкӧнын оланпастэчасӧн урчитӧм пӧрадокын тайӧ Положениелӧн 6.1 пунктса корӧмъяс тӧд вылӧ босьтӧмӧн;
4) стрӧитны, выльмӧдны, уджӧдны линейнӧй объектъяс сэк, кор найӧс меститны мӧд позянлуныс абу, а сідзжӧ заказник уджӧдӧмсӧ могмӧдӧм могысь, заказникӧн веськӧдлан органкӧд сӧгласуйтӧмӧн;
5)
капитальнӧя дзоньтавны линейнӧй объектъяс заказникӧн веськӧдлан органкӧд сӧгласуйтӧмӧн;
6)
овмӧс да мукӧд удж нуӧдан мӧд сикасъяс, мыйысь абу ӧлӧдӧма      вӧр-ваӧн вӧдитчан да гӧгӧртас видзан юкӧнын оланпастэчасӧн да тайӧ Положениеӧн, оланпастэчасӧн урчитӧм пӧрадокын.
7. Бӧртас
7.1.
Заказниксӧ, сы лыдын сылӧн мутасын меститчысь вӧр-ва комплексъяссӧ да налысь компонентъяссӧ, видзӧны вӧр-ваӧн вӧдитчан да гӧгӧртас видзан юкӧнын оланпастэчас серти.
7.2. Заказниклӧн вӧр-ва комплексъяслы да налӧн компонентъяслы лёктор вӧчан грӧз артмӧм дырйи сылӧн мутасын вӧчны позяна удж сикасъяссӧ дзескӧдӧны, недыр кад кежлӧ дугӧдӧны либӧ дугӧдӧны оланпастэчасӧн урчитӧм пӧрадокын.
7.3.
Заказниклысь мутассӧ места вылын индӧны ӧлӧдан да юӧртан пасъяс сувтӧдӧмӧн, а сідзжӧ торйӧдӧны тематическӧй картография материалъяс вылын.
7.4. Заказниклӧн вӧр-ва комплексъяслы либӧ налӧн компонентъяслы вӧчӧм лёкторсӧ колӧ вештыны Россия Федерацияса оланпастэчас серти.
7.5.
Йӧзӧс, кодъяс мыжаӧсь заказник торйӧн ёна видзан урчитӧм режим торкӧмын, кыскӧны кывкутӧмӧ Россия Федерацияса оланпастэчас серти.
7.6.
Заказник торйӧн ёна видзан урчитӧм режимлӧн уджалӧм да сійӧс могмӧдӧм серти мероприятиеяс збыльмӧдсьӧны Коми Республикаса республиканскӧй сьӧмкуд сьӧм да оланпастэчасӧн абу ӧлӧдӧм мукӧд ӧшмӧс тшӧт весьтӧ.
_______________
Пасйӧд. Меститчанінсӧ да мудоръяссӧ опишитӧма Кӧрткерӧсса лесничестволӧн 1992 вося вӧр овмӧс котыртан да нуӧдан материалъяс тӧд вылӧ босьтӧмӧн.
